ՀԻՄՆԱՎՈՐՈՒՄ
“Հայջրմուղկոյուղի» փակ բաժնետիրական ընկերության հիմնական միջոցների կազմում ընդգրկված ջրամատակարարման և ջրահեռացման խողովակաշարերի գույքագրման և վերագնահատման աշխատանքների կազմակերպման մասին” Հայաստանի Հանրապետության կառավարության որոշման նախագծի ընդունման 
Անհրաժեշտությունը`  ՀՀՄՍ 16 «Հիմնական միջոցներ» ստանդարտի պահանջների, ինչպես նաև «Հայջրմուղկոյուղի» ՓԲԸ-ի հաշվապահական հաշվառման քաղաքականության համաձայն ընկերությունը պետք է բավարար պարբերականությամբ կատարի հիմնական միջոցների վերագնահատումներ այնպես, որ դրանց հաշվեկշռային արժեքը էականորեն չտարբերվի ֆինանսական վիճակի մասին հաշվետվության դրությամբ իրական արժեքից: Ընկերության ղեկավարությունը գտնում է, որ հիմնական միջոցների կազմում ընդգրկված ջրամատակարարման և ջրահեռացման խողովակաշարերի հաշվեկշռային արժեքը ներկայումս չի համապատասխանում իրական արժեքին:
Ընթացիկ իրավիճակը և խնդիրները`   «Հայջրմուղկոյուղի» ՓԲԸ-ի յուրաքանչյուր տարվա ֆինանսատնտեսական գործունեության արդյունքներն ամփոփվում են զգալի վնասներով (մասնավորապես` 2011թ.` 4024.6 մլն.դրամ, 2010թ.` 925.7 մլն.դրամ և այլն), որը հիմնականում պայմանավորված է ընկերության կողմից մատուցվող ծառայությունների ինքնարժեքից ցածր սակագների կիրառմամբ, ՀՀ և միջազգային ֆինանսական կառույցների միջև կնքված վարկային ծրագրերի իրականացման ժամանակ մի շարք գործոնների (այդ թվում` ընկերությանը արտարժույթով տրամադրվող ենթավարկերի յուրաքանչյուր տարեվերջի դրությամբ վերագնահատումից վնասի, ընկերության կառավարման ծախսերի և այլն) ազդեցությամբ: Հաշվի առնելով 2011թ. տարեվերջյան արդյունքները, մասնավորապես այն հանգամանքը, որ ընկերության սեփական կապիտալը կազմել է ընդամենը 19.5 մլն.դրամ, ընկերությունն ունի շտապ կապիտալիզացիայի խնդիր` ֆինանսական գործունեության անընդհատությունն ապահովելու նպատակով:  

 Տվյալ բնագավառում իրականացվող քաղաքականությունը՝  «Հայջրմուղկոյուղի» ՓԲԸ-ի գործունեությունը նպատակաուղղված է հանրապետությունում ջրամատակարարման և ջրահեռացման ծառայությունների բարելավմանն ու զարգացմանը, որն անմիջականորեն ազդեցություն ունի բնակչության կենսամակարդակի վրա: Այդ նպատակով ՀՀ և միջազգային ֆինանսական կառույցների միջև կնքված վարկային և դրամաշնորհային համաձայնագրերով ստացվող և ՀՀ կառավարության համաֆինանսավորման միջոցներով իրականացվում են լայնածավալ ներդրումային ծրագրեր: Վերջիններիս զուգահեռ ձեռնարկվում են ընկերությունների, այդ թվում՝ «Հայջրմուղկոյուղի» ՓԲԸ-ի, ֆինանսական առողջացմանն ու կենսունակության ապահովմանն ուղղված միջոցառումներ, այդ թվում՝ ֆինանսական ճեղքվածքի ծածկմանն ուղղված սուբսիդիաների տրամադրում, կանոնադրական կապիտալի համալրում և պետական բաժնեմասի ավելացում, օրենքով սահմանված կարգով հիմնական միջոցների վերագնահատում և այլն: 
Կարգավորման նպատակը և բնույթը` Ընկերության հիմնական միջոցների վերագնահատում իրականացվել է վերջին անգամ 2002 թվականին` «ՀՀ կառավարությանն առընթեր ջրային տնտեսության պետական կոմիտեի կողմից 50 և ավելի տոկոս բաժնետոմսերի տնօրինումն իրականացվող ընկերությունների հիմնական միջոցների և անավարտ ոչ ընթացիկ նյութական ակտիվների վերագնահատման մասին» ՀՀ օրենքի (23.10.2001թ. ՀՕ 245) պահանջների համաձայն: Վերջինս ուժի մեջ է և նախատեսվում է այդ օրենքի շրջանակներում կազմակերպել խողովակաշարերի գույքագրման և վերագնահատման աշխատանքները: Նախատեսվում է գույքագրման և վերագնահատման աշխատանքներն իրականացնել համապատասխան մասնագիտացված կազմակերպության կողմից և ընկերության ֆինանսական միջոցներով: 

Նախագծի մշակման գործընթացում ներգրավված ինստիտուտները և անձինք` 
Որոշման նախագիծը մշակվել է ՀՀ տարածքային կառավարման նախարարության ջրային տնտեսության պետական կոմիտեի աշխատակազմի կողմից:  
Ակնկալվող արդյունքը`  Նախագծի ընդունման և գույքագրման ու վերագնահատման աշխատանքների իրականացման դեպքում, նախնական գնահատմամբ, խողովակաշարերի արժեքը կարող է ավելանալ շուրջ 2 անգամ (ներկայումս դրանց արժեքը կազմում է շուրջ 4.5 մլրդ դրամ), որի արդյունքում կավելանա ընկերության սեփական կապիտալը, ինչպես նաև կապահովվի ընկերության առաջիկա տարիների ֆինանսական գործունեության անընդհատությունը:
ՀՀ ՏԿՆ ջրային տնտեսության պետական կոմիտեի նախագահ 

Անդրանիկ Անդրեասյան






